ՏԵՂԵԿԱՆՔ
ԿԼԻՄԱՅԱԿԱՆ ՓՈՓՈԽՈՒԹՅՈՒՆՆԵՐԻՆ ՀԱՐՄԱՐԵՑՎՈՂ ՊԱՐԵՆԱՅԻՆ ԱՆՎՏԱՆԳՈՒԹՅԱՆ ԲԱՐՁՐԱՑՄԱՆ ԾՐԱԳՐԻ
(ԲԱՐԳԱՎԱՃ ԵՎ ԴԻՄԱԿԱՅՈՒՆ ԱՍԻԱՅԻ ԵՎ ԽԱՂԱՂ ՕՎԿԻԱՆՈՍԻ ՃԱՊՈՆԻԱՅԻ ՀԻՄՆԱԴՐԱՄ) [JFPR])
ԴՐԱՄԱՇՆՈՐՀԱՅԻՆ ՀԱՄԱՁԱՅՆԱԳՐԻ ՀԱՍՏԱՏՄԱՆ ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ

Ընթացիկ իրավիճակը և իրավական ակտի ընդունման անհրաժեշտությունը.

Բարգավաճ և դիմակայուն Ասիայի և Խաղաղօվկիանոսյան տարածաշրջանի ճապոնական հիմնադրամի (JFPR) կողմից առաջարկվող 3 մլն․ ԱՄՆ դոլար բյուջեով դրամաշնորհը կաջակցի Հայաստանի Հանրապետության կառավարությանը՝ բարձրացնելու գյուղատնտեսական կենսամիջոցների ճկունությունը և բարելավելու պարենային անվտանգությունը գյուղական վայրերում, որոնք խիստ խոցելի են կլիմայի փոփոխության ազդեցության նկատմամբ: Կլիմայական փոփոխություններին հարմարեցվող պարենային անվտանգության բարձրացման ծրագիրը (CAFSEP) կենտրոնանալու է ՀՀ երկու մարզերի վրա՝ Շիրակի և Տավուշի, որտեղ փոքր ֆերմերները բախվում են աղքատության բարձր մակարդակի, պարենային անապահովության և կլիմայական ռիսկերի հետ: 

Համառոտ անդրադարձ ընթացիկ և կանխատեսվող կլիմայական մարտահրավերներին

Ակնկալվում է, որ կլիմայական փոփոխություններով պայմանավորված, մինչև 2050 թվականը ջերմաստիճանը Հայաստանում կբարձրանա 2,8°C-ով, ինչն առավել բացասաբար կանդրադառնա խոցելի համայնքների կանանց և աղքատության շեմից ցածր գտնվող տնտեսվարողների վրա, ովքեր չեն կարողանա հաղթահարել կլիմայի փոփոխության ազդեցությունը։
ՀՀ տնային տնտեսությունների շրջանում պարենային անապահովության մակարդակը կազմել է 23.2% (ՊՀԾ, 2022թ.): Բնակչության մնացյալ 57%-ը դասակարգվել է որպես պարենային առումով ոչ լիարժեք ապահով և ծանր կլիմայական աղետների դեպքում պարենային ճգնաժամի մեջ ընկնելու վտանգի տակ հայտվելու ռիսկի գոտում: Պարենի համաշխարհային ծրագրի պարենային անվտանգության և խոցելիության հինգերորդ գնահատման (FSVA5) հիման վրա, որն անցկացվել է 2022–2023 թվականներին, կնոջ գլխավորությամբ տնային տնտեսություններն առավել անապահով են պարենային ապահովության տեսանկյունից, քան տղամարդու գլխավորությամբ տնային տնտեսությունները: Պարենային անապահովությունից ՀՀ Շիրակի մարզում տուժում է կնոջ գլխավորությամբ տնային տնտեսությունների՝ 40.2%-ը, ՀՀ Տավուշի մարզում՝ 41.1%-ը։ Համեմատության համար, նույն ցուցանիշը ՀՀ Շիրակի մարզի արական սեռի գլխավորությամբ տնային տնտեսությունների համար կազմել է 28.7% և ՀՀ Տավուշի մարզում՝ 27.5% (ՊՀԾ, 2023թ.): 
Արտաքին ցնցումները, ինչպիսիք են կորոնավիրուսային հիվանդությունը և տարածաշրջանային հակամարտությունները, հավելյալ բեռ են պարենային առումով անապահով տնային տնտեսությունների համար: Պարենային ապրանքների գնաճի բացասական ազդեցության հետևանքով աղքատության մակարդակը և պարենային անապահովությունն առանձնահատուկ սրվում է  ՀՀ Շիրակի և Տավուշի մարզերում։
Թվարկված խնդիրների լուծմանը միտված՝ Ծրագիրը կնպաստի աղքատության կրճատմանը, պարենային անվտանգության և կլիմայի փոփոխության հարմարվողականության բարձրացմանը, քանի որ այն նպատակ ունի բարելավել գյուղատնտեսական ապրելակերպը, խթանել եկամտաբեր գործունեությունը և խոցելի համայնքների, հատկապես կանանց գլխավորությամբ տնային տնտեսությունների և ցածր եկամուտ ունեցող ընտանիքների հարմարվողական կարողությունները: Այն աջակցում է ապրելակերպի զարգացմանը՝ տրամադրելով ակտիվներ և կազմակերպելով վերապատրաստումներ` գյուղատնտեսական առաջատար փորձի և բիզնես պլանավորման վերաբերյալ։

Դրամաշնորհը՝
	
1) տասը գյուղերի կտրամադրի կլիմայադիմացկուն էներգետիկ լուծումներ, որոնք, էներգիայի ծախսերը նվազեցնելու և խնայողությունները ավելացնելու միջոցով, ուղղված կլինեն համայնքներում խնայողությունների վերաներդրմանը՝ աջակցելով կայուն գյուղատնտեսությանը 
2) կաջակցի գյուղական համայնքներում կենսամակարդակի բարձրացմանը կլիմայի նկատմամբ կայուն գյուղատնտեսության և տեղական եկամտաբեր ծրագրերի միջոցով
3)  կնպաստի ՀՀ էկոնոմիկայի նախարարության ինստիտուցիոնալ կարողությունների հզորացմանը՝ կլիմայի հարմարվողականության պլանավորմանն աջակցելու և գյուղատնտեսության ոլորտում կլիմայական պայմաններին համապատասխան ներդրումային ծրագրեր մշակելու համար:

Ծրագրի 3 բաղադրիչներն են․

1. Կլիմայի նկատմամբ կայուն էներգետիկ լուծումների ներդնում և հետագա կիրարկում
Արդյունքային ցուցանիշներ
1.1 Փոքր մասշտաբի արևային ՖՎ (ֆոտովոլտային) կայանների գնումների նախաձեռնում
1.2 Մատակարարման և տեղադրման պայմանագրի կնքում
1.3 10 համայնքներում փոքրածավալ արևային ՖՎ կայանների մատակարարում և տեղադրում համայնքային օբյեկտներում՝ 160 քմ տարածքի վրա
1.4 Շրջանառու ֆոնդերի ստեղծում, որտեղ արևային ՖՎ կայաններից ստացվող էներգիայի խնայողությունները կներդրվեն այն ենթածրագրերում, որոնք աջակցում են կայուն գյուղատնտեսությանը, պարենային անվտանգությանը և տեղական համայնքների կլիմայի հարմարվողականությանը
1.5 Համայնքային խորհրդատվություններ՝ բացահայտելու կլիմայական պայմաններին հարմարվողական և եկամտաբեր ներդրումները, որոնք կարող են ֆինանսավորվել տեղադրված արևային կայանների օգտագործումից բխող էներգիայի ծախսերի խնայողություններից
1.6 Տեղական իշխանությունների, համայնքների ղեկավարների (ներառյալ կին ներկայացուցիչների) վերապատրաստում կլիմայական խելացի էներգետիկ լուծումների ներդրման ուղղությամբ, 

2. Սննդի անվտանգության բարձրացման նպատակով կլիմայական խելացի տեխնոլոգիաների կիրարկում

Արդյունքային ցուցանիշներ
2.1  200 շահառու տնային տնտեսությունների ընտրություն (ներառյալ կանանց գլխավորությամբ տնային տնտեսությունները) և համայնքային խորհրդատվություններ կին ներկայացուցիչների մասնակցությամբ՝ աջակցելու գյուղատնտեսությանը և եկամուտ ստեղծող կենսաապահովման ծրագրերին
2.2 Պատրաստել և իրականացնել վերապատրաստումներ համայնքների ղեկավարների և շահառու տնային տնտեսությունների համար կլիմայական խելացի գյուղատնտեսական տեխնոլոգիաների (արտադրություն, արժեքային շղթա և այլն) վերաբերյալ
2.3 Կլիմայի համար խելացի գյուղատնտեսական արտադրության և փոքրածավալ արժեքային շղթայի ներդրումների ֆինանսավորում 30 տնային տնտեսությունների համար (կաթիլային ոռոգման համակարգեր, հակակարկտային ցանցեր, սառնարաններ (սառցարաններ))` նախապատվությունը տալով խոցելի խմբերին, ինչպիսիք են կանայք և երիտասարդները, և

3. Էկոնոմիկայի նախարարության ինստիտուցիոնալ կարողությունների հզորացում կլիմայախելացի գյուղատնտեսական պլանավորման ընդլայնման առումով՝
Արդյունքային ցուցանիշներ
3.1 ՀՀ ԷՆ անձնակազմի վերապատրաստում և կարողությունների զարգացում` աջակցելու (1) գյուղատնտեսության մեջ կլիմայի վրա հիմնված ներդրումային խողովակաշարի զարգացմանը, (2) 2020-2030 թվականների Կայուն գյուղատնտեսության ռազմավարության իրականացմանը, (3) կլիմայի հարմարվողականության ներդրումների բացահայտմանը և նախագծմանը, աջակցություն ազգային և ոլորտային հարմարվողականության պլանների իրականացմանը, (4) և գիտելիքների փոխանակմանը
3.2 Առնվազն 2 տեղանքների համար տեխնիկատնտեսական հիմնավորում՝ պոտենցիալ լոգիստիկ հանգույցների ստեղծման համար՝ ներառյալ տեխնիկական, շուկայական և ֆինանսական վերլուծությունների իրականացումը՝ հատուկ ուշադրություն դարձնելով շրջակա միջավայրի և սոցիալական պաշտպանության պահանջներին։
Կարողությունների զարգացումը խարսխված կլինի ոլորտի կարիքների և պահանջների վրա՝ բարելավելու կլիմայի հարմարվողականության ներդրումային պլանավորումը:

Ծրագրի նախընտրելիության չափորոշիչ

Հնարավոր շահառուն պետք է բավարարի ընտրելիության չափորոշիչներից առնվազն մեկին․ մեկ վաստակող ունեցող տնային տնտեսություն, կնոջ գլխավորությամբ տնային տնտեսություն, մինչև 18 տարեկան չորս և ավելի երեխաներ ունեցող տնային տնտեսություններ, հաշմանդամ անձինք տնային տնտեսությունում, տնային տնտեսության տարեց անդամներ, այլ անհրաժեշտ ծախսերը ծածկելու կարողություն։

Վերջնարդյունքներ՝ ընտրված գյուղական համայնքների և տնային տնտեսությունների կլիմայական հարմարվողականության մակարդակի բարձրացում։

Արդյունքային ցուցանիշներ
· Ընտրված տեղական համայնքներում իրենց արտադրողական և կլիմայական պայմաններին հարմարվող համայնքային ակտիվների քանակի առնվազն 10 միավորով ավելացում՝ աջակցելու կայուն գյուղական կենսաապահովմանը 
· վերականգնվող էներգիայի աղբյուրներ և ցածր արտանետումներով կլիմայական խելացի գյուղատնտեսական պրակտիկայի ապահովում 
· թիրախային տնային տնտեսություններից առնվազն 230-ի, որոնցից 46-ը գլխավորում են կանայք, տարեկան եկամտի 20%-ով ավելացում՝ կայուն կենսամիջոցներին աջակցելու համար արտադրողական ակտիվների և ծառայությունների բարելավման միջոցով։

Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.

Դրամաշնորհային համաձայնագրով նախատեսվում է առաջացող բոլոր հնարավոր հարկերը համաֆինանսավորել ՀՀ կառավարության կողմից։

Համաձայնագրի հաստատման առնչությամբ այլ իրավական ակտերի ընդունման անհրաժեշտության մասին.

Դրամաշնորհային համաձայնագրի  հաստատման կապակցությամբ այլ իրավական ակտերի ընդունման, ինչպես նաև դրանց լրամշակման և դրանցում փոփոխություն իրականացնելու անհրաժեշտություն չի առաջանում։

